
7. ԿԱԶՄԱԿԵՐՊՉԱԿԱՆ ՄՈՏԵՑՈՒՄՆԵՐ


1. Անհրաժեշտ է հաշվի առնել, որ տարածաշրջանային և համաշխարհային արդի տագնապալից ժամանակաշրջանում նախազորակոչային լիարժեք, որակյալ պատրաստության համար ուսումնական տարվա կտրվածքով ՆԶՊ առարկային հատկացվող շաբաթական 1 դասաժամը խիստ անբավարար է։ Պետք է հաշվի առնել, որ այլ՝ մրցակից առարկաներով հագեցած օրվա ընթացքում սովորողի մեջ քիչ կենսական ուժեր են մնում ՆԶՊ առարկայի համար։ Գործնական պարապմունքների անցկացման և այս նպատակով սովորողների հանդերձափոխման համար էլ քիչ ժամանակ է տրվում։
2. Որպես խնդրի համալիր լուծում կարող է լինել`
1) Շաբաթօրյա պարապմունքների անցկացումը։ Այլ մրցակցող առարկաների բացակայությունը և փոխլրացնող ՆԶՊ ու ֆիզիկական կրթություն առարկաների համագործակցությունը կօգնեն արդյունավետ իրականացնել սովորողների նախազորակոչային պատրաստությունը։
Շաբաթ օրերի տրամադրումը ՆԶՊ և ֆիզիկական կրթություն առարկաների դասավանդման և արտադասարանական պարապմունքների համար հնարավորություն կտա դրանցից բեռնաթափել շաբաթվա մնացած օրերը՝  հօգուտ այլ առարկաների։
Շաբաթօրյա պարապմունքները, ելնելով եղանակային պայմաններից և տեղերում առկա հնարավորություններից, ցանկալի է անցկացնել դաշտային պայմաններում։
2) Համատեղ դասերի անցկացումը։ Միջառարկայական կապերի շրջանակներում իրականացվող այս միջոցառումները հնարավորություն են տալիս տարբեր առարկաների բարձրակարգ մասնագետների օժանդակությամբ յուրացնել փոխկապակցված թեմաները՝ միաժամանակ զինղեկի մասնակցությամբ համատեղ դասերը դարձնելով ավելի գործնական-կիրառական։
3) Արձակուրդային հավաքները։ Այս միջանկյալ-ամփոփիչ պարապմունքները կարելի է անցկացնել աշնանային, ձմեռային, գարնանային արձակուրդներին 1-2 օրով՝ նպատակ ունենալով համահավաք ամփոփել-ամրապնդել սովորողների գործնական կարողությունները մինչ այդ անցած թեմաներից։ Դրանք հնարավորություն կտան ավելի խորը, համակարգված յուրացնելու  անցած թեմաները։
4) Դաշտային (ճամբարային) պարապմունքները: Այս պարապմունքները հնարավորություն են տալիս իրականին մոտ պայմաններում մատուցելու ուսումնական նյութը, առաջադրելու ուսումնամարտական խնդիրներ, իսկ սովորողներին` գործնական վարժանքների ձևով յուրացնելու անցած թեմաները, կատարելու թիմային աշխատանք, հղկելու անձնակազմի փոխգործակցությունը՝ դարձնելով դրանք ավելի ներդաշնակ:
[bookmark: __DdeLink__672_1872301180]Ճամբարային պայմաններն առավել մեծ հնարավորություններ են ստեղծում պարապմունքներն անցկացնելու ինչպես ցերեկային, այնպես էլ երեկոյան, իսկ առանձին դեպքերում՝ գիշերային ժամերին: Դրանք հնարավորություն են ընձեռում ուսուցանելու առանձին թեմաներ («Կողմնորոշում աստղերով և բնության այլ երևույթներով», «Տեղաշարժ մթության մեջ», «Ծպտյալ դիտարկում և ունկնդրում»,  «Քողարկված կրակատեղի  պատրաստում» և այլն)։
5) Շեֆ-զորամաս այցելությունը: Այն հնարավորություն է տալիս սովորողներին անմիջականորեն ծանոթանալու բանակային առօրյային, մարտական տեխնիկային, սպառազինության տեսակներին, անձնակազմի կենցաղին և մարտական պատրաստության պարապմունքներին:
6) Արտադասարանական խմբակների կազմակերպումը։ Շատ արդյունավետ է դպրոցներում արտադասարանական խմբակների ձևավորումը, դրանց մեջ տարբեր տարիքային խմբերի սովորողների ներառումը։ Այն ապահովում է գիտակցված կարգապահություն, ինտենսիվ ուսուցում։ Խմբակների մասնակիցները, իրենց վարժվածությամբ, գիտելիքներով, կարգապահությամբ կարող են օրինակ հանդիսանալ համադասարանցիների համար։ Նրանցից ամենապատրաստներին հետագայում կարելի է նշանակել դասարանական ուսումնական ջոկերի  (դասակների) հրամանատարներ, ինչպես նաև օգտագործել նրանց հնարավորություններն այլ սովորողների վարժանքներ ուսուցանելու համար։
Մինչև 7-րդ դասարանի սովորողների հետ աշխատանքի նպատակն  է՝ այլ առարկաների ուսուցման, ինչպես նաև արտադասարանական պարապմունքների ժամանակ նրանց դաստիարակությունը և ուսուցումն իրականացնել այնպես, որ հետագայում՝ ավելի բարձր դասարաններում նրանք ՆԶՊ առարկայի դասընթացում լրիվությամբ դրսևորեն իրենց անձնային լավագույն որակները, գիտելիքներն ու կարողությունները։
Որոշակի ռազմաուսումնական մասնագիտությունների գծով կարող են կազմակերպվել նաև արտադպրոցական խմբակներ։
7) Ռազմամարզական խաղերի անցկացումը։ Դրանք կազմակերպվում՝ պլանավորվում, որոշակի մշակված սցենարներով իրականացվում են մարտական (արտակարգ իրավիճակների) պայմաններին առավելագույնս մոտ պայմաններում։ Ռազմամարզական խաղերը հնարավորություն են տալիս մրցակցության պայմաններում ցուցադրել սովորողների համահավաք որակները, ի հայտ բերել ուսուցման մեթոդների ուժեղ և թույլ կողմերը, հղկել սովորողների անհատական և խմբային կարողություններն ու հմտությունները, մոտիվացնել սովորողներին։

